
        
            
                
            
        

    
	С. ЛУВСАНДОНДОВ

	 ХАН ХӨХҮЙН МАГТААЛ

	“Улсын хэвлэлийн газар” 1987 онд Улаанбаатар хотноо эрхлэн хэвлүүлсэн “X. САМПИЛДЭНДЭВ: МОНГОЛ АРДЫН ЗАН ҮЙЛИЙН АМАН ЗОХИОЛ”номоос авч  Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Аяа!... 

	Цаглашгүй буян цогийг өгөн соёрхогч 

	Цаст уулсын эзэн нөхөр болсон 

	Цагаан зүгийг тэтгэн сахигч 

	Алдар сүр жавхлангаар түгээмэл учрал дэлгэрсэн 

	Арван орны аливаа хишгийг хураагч 

	Авралын дээд Хан Хөхүй-юүгээн 

	Атгаггүй сэтгэлийн үүднээс

	Алгасалгүй шүлэглэн магтаж өчсүгэй. 

	Нарийн гайхамшигт салхин бадарч 

	Найрт амьсгал нь дэлгэрсэн

	Нарны гэрэл шадар ойртож 

	Хамаг бодис нь хөврөн дэлгэрч 

	Харьсан шувуу

	Хариу ирээд, ороод

	Хаврын улирал ирэхийн цагт

	Хангарди 

	Хамаг шувуу 

	Сүрээрээ дарагч адил 

	Сүр жавхлан бадарсан 

	Хавтай идэрхэг 

	Хан хөхүй минь 

	Бадмаараг эрдэнэ адил 

	Хүрэнтэж гэрэлтэж 

	Хөшиглөж дуниартаж харагдана. 

	Хөрст алтан дэлхийн цасан хайлж, 

	Хөлдсөн бүгд гэсэн урсаж 

	Хөдөө талын өвс хөглөрч 

	Хөх бог нь дэлгэн гараад

	Хөрөнгө үндэс нь амьжирч ирэхийн цагт 

	Хүй хөвчид нь багтан төрсөн 

	Хүн амьтны сэтгэл баясан

	Хүй элгэнээр золголдон хүүрнэлдэж 

	Хөгжилтэй наадмаар цэнгэж 

	Хүссэн эрэл юугаа ханан гүйцээж

	... ... ...

	... ... ...

	Буян чуулганыг хурааж

	Буян бусыг тэвчиж 

	Бузар хилэнцээ наманчилж

	... ... ...

	... ... ...

	Амарлингуйн хамаг үйлсийг бүтээгч нь 

	Ганцхан Хан Хөхүйн маань ач болой. 

	Ударасад од өмнө зүгтээ мандаж 

	Урин амьсгал өрнөн дэлгэрч 

	Ургах нарны гэрэл цацран түгж, 

	Олон түмэн бодис дэлгэрч 

	Онц сонин зуны улирал 

	Орж ирэхийн цагт 

	Агаарын луу 

	Аянгын дуу эрхшээсэн адил 

	Ач тусыг эрхэм болгосон 

	Авралтай Хан Хөхүй маань 

	Биндэрьяа эрдэнэ адил гялбалзан, 

	Гэгээн тунгалаг өнгө нь

	Ялгаран харагдана

	Арга билгийн тохиолоор ирэгч 

	Асар зөөлөн хур нь 

	Асгартлаа бууж

	Аянгын дуу

	Тачигнатал дуугарч 

	Амьдрахын шим болсон

	Аливаа олон цэцэрлэгийн дотроос 

	Агул (уул) бэлд нь ургасан 

	Аливаа олон цэцэг ногоо нь 

	Өнгө өнгөөр жигдрээд 

	Үе үеэр найгалцаж

	Улаан хүжсийн 

	Үнэр анхилаад 

	Шуурайлж багшраад 

	Шургалж үргэлжлээд байдаг амой 

	Ар өвөрт нь ургасан

	Харгай болон 

	Хамаг мод нь 

	Халин дэлгэрч 

	Халиуран ганхалзаад 

	Тулалцан багшраад 

	Найгалцаж

	Нарийн зөөлөн салхинд нь 

	Навч нахиа нь хөдлөөд 

	Жингэр жингэр дуугаралдаад 

	Шуур шуур дэлсэлцсээр

	Сонин гайхамшигт байдаг амой. 

	Мөн цэцэрлэгийн дотор нь 

	Буга согооноос эхлэн 

	Бор, цагаан туулай 

	Бузгай олон гөрөөс

	Босон хэвтэн суниалдаад 

	Сүлжилдэж гүйлдэж 

	Сүрэглэж нийлэлцээд байдаг билээ.

	Мөн түүний дунд 

	Хөхөө шувуунаас эхлэн 

	Олон түмэн жигүүртэн нь 

	Ховшин хавшин донгодоод 

	Шагшин шуугин жиргэлдэж 

	Нисэн тоглон бүжиглээд байдаг амой. 

	Хүслийн найман гишүүн бүрдсэн 

	Гүн их далай мөрөн нь 

	Цайлалзаж долгилоод 

	Цохилж дэлсэлдсээр

	Эрчилдэж эргэлдээд

	Уйлгалж мэлтгэнээд

	Үерэлдэж хурдлаад

	Үсрэлдэж поргилоод

	Хар хүрнээр урваж

	Хайр дундаа харгалдан

	Шуугин нирхрэх нь

	Сонин ихтэй байдаг билээ.

	Харз усандаа

	Халиу булгатай

	Хад асгадаа

	Булга суусартай

	Хажуу бэлдээ 

	Шилүүс, хярстай 

	Харгай модоор

	Хар хээр хэрэмтэй

	Хамаг бүхий нутагтаа

	Үнэг, чонотой

	Уул хангайдаа

	Угалз аргалтай

	Өвөр говьдоо

	Чихтэй, сүүлтий хийгээд

	Бөхөн, зээрийн аймаг

	Түм түмээр ялгараад

	Мянга мянгаар нийлэлдэж байдаг амой. 

	Энэ мэт сансрын бодис

	Дэлгэрч ирэхийн хэрд

	Түмэн олон бүгдээр

	Тэгш жаргалан бүрдсэн

	Тэнүүн уудам Хан Хөхүйгээ

	Төгс сайхан цэцэрлэгтэй 

	Тэнэгэр сайхан буудал дээр 

	Аливаа сайхныг оршуулагч 

	Ад харшлалыг гэтэлгэгч 

	Алтан хумхын хэлбэртэй 

	Асар цагаан гэрээ

	Янзалж чимж

	Яамлаж байгуулбай.

	Эртний буянаар учирсан 

	Олон түмэн мал нь 

	Уул талыг бүрхэн түгж 

	Буцан эргэн хошуурч 

	Буйлан хайлан янцгаалдаж 

	Мөөрөн хайлан жингэнэлдэж 

	Мөргөн харайн гүйлдэж

	Сувай бүдүүн нь тонгочиж, 

	Унага даага нь тоглолцож 

	Усны тунгалгаас ундалж 

	Өвсний шимтэйг отлоод 

	Өнөр баяны нэрийг дуурьсагч 

	Өглөгийн эзэн болсон 

	Өлзийтэй таван хошуу малын 

	Сан сүрэгтэй билээ.

	Энэ зуны дэлгэр сард 

	Ард олон бүгдээрээ. 

	Асар хурмастын ивээлээр 

	Элдэв шим бүрдсэн 

	Зуун амт төгссөн

	... ... ...

	Айраг, тараг 

	Амттан олон идээ 

	Дэлгэрэн ирэхийн хэрд 

	Ахас ихэс болон 

	Албат иргэн бүгдээрээ 

	Авралтай Хан Хөхүйнхээ 

	Ачийг хариулахын тулд 

	Хан Хөхүйдээ босгосон 

	Овоо тайлгадаа 

	Орон дэлхийн эздийг залж 

	Адисалсан балин тахил 

	Амттан идээний дээжийг өргөж 

	Арван гурван сан юугаа тавьж 

	Ариун бус түйтгэрээ арилгаж 

	Арвин их хишгийг гуйн тогтож 

	Аялгуут эгшиг

	Аргамаг хүлгээр цэнгэж 

	Ахуйн үесийн 

	Амгаланг олж

	Авралд нь багтвай.

	Аяа...

	Сэрүүн тунгалаг намрын улирал 

	Орж ирэхийн цагт 

	Баатар цог заль төгссөн 

	Барс адил

	Хатан баатар 

	Хан Хөхүй маань 

	Болгомол алтны өнгө адил 

	Гэгээрэн харагдана.

	Өвс ногоон шим боловсорч 

	Үр жимс нь идээшин

	Өнөр баян

	Өнчин үгээгүй бүгдээрээ

	Өгдөг хишигт нь ханан цэнгэж

	Хутагт баянд нь дагалдан төрсөн

	Хотол хошуу даяар

	... ... ...

	... ... ...

	Есөн зэвт цагаан тугийн нөхөр

	Ер зэвтийн шүтээн

	Найман хөлт цагаан тугаа

	Цааз магтаалыг уншиж

	Цаглашгүй бэлтгэлийн дунд залж

	Цагаан хив хадгаа өргөж

	Цааз тангаргийн рашааныг нь хүртэж

	Ес ес мөргөж

	Ерийн хүслийг санаж

	Тахил дээж:

	Арвин цагаа, тараг

	Аливаа сайхан идээ жимс

	Шүүс өргөн даатгаж

	Алтан хундаганд нь

	Арз хорз

	Архи айргийг

	Амсар тэгш дүүргэж

	Аялгуутай

	Арван гурван эгшгийг

	Уянгат хөгжимдөө нийлүүлэн өргөв өө.

	Баруун зүүн талаас

	Бат цагаан бөхчүүдийг

	Багширтал тавьж

	Хангарди мэт дэлэн дэвж

	Арслан цагаан цээжээ тэхэлзүүлэн

	Алга зуузайгаа тачигнатал ташиж

	Авалцан барилцаж хүч мэх гаргаж хаясаар 

	Онц нэг нь үзүүрлэж

	Бөхийн тэргүүн манлай мөн.

	Багийн олон харваачид

	Бай сураа харвахаар

	Барс цоохор нумдаа

	Бат хурдан сумаа агсаж ирээд

	Заяаны мэргэн нэг нь

	Заан цагаан нумдаа

	Залуу цагаан сумаа онилон

	Татаж тавихын цагт

	Зальхай дайсны толгойг

	Алдалгүй тас дайран харвагч нь 

	Харвуулчийн манлай тэргүүн мөн. 

	Аргамаг хүлгийн шинж төгссөн 

	Ая тав нь ханасан 

	Ааш зан нь тогтсон олон агтыг 

	Алс газраас тавихад 

	Холч хүлэг 

	Хий мэт хурдлан 

	Онц тасархай тэргүүлэгч нь

	Сүргийн тэргүүн магнай мөн. 

	Энэ мэт

	Эрийн гурван наадмаар 

	Цэнгэн жаргаж 

	Сүлд тэнгэрээ 

	Ордонд залахын цагт1 

	Хатуу дайсан 

	Хар санаатныг 

	Хамхар таслаг! 

	Бузар жигшүүрт 

	Бузар дайсныг 

	Бут харваг!

	Буян хишгийн цогийг дэлгэрүүлж 

	Буцаж эргэн хашхирч 

	Үдлэг ёсыг гүйцэтгэж 

	Өргөөнд нь залж 

	Бат өршөөлийг гуйн тогтов. 

	Айл аймаг нийтээр 

	Сайн ламаа залж 

	Санчин даллага оршуулж 

	Хутаг хишгээ тогтоож 

	Хурим найраар жаргаж 

	Энэ мэт 

	Эрх үйлс бүхнийг 

	Хураагч нь ганц 

	Өнөр баян 

	Хан Хөхүйн маань 

	Өршөөл мөн. 

	Жихүүн хүйтэн өвлийн 

	Улирал ирэхийн цагт 

	Араатны тэргүүн арслан 

	Аливаа гөрөөсийг айлгагч адил

	Илт харшлалыг хөөгч 

	Алдарт Хан Хөхүй маань 

	Цагаан болор мэт 

	Цайлалзан дүмбийж 

	Цахиртаж гялалзаад харагдана. 

	Үүлний үзүүр

	Өрвөлзөн нүүж 

	Өндөр ууланд

	Будан татаж

	Усны шувуу буцан харьж 

	Өвс ургац гандан шарлаж 

	Өл буга жингэнэн дуудаж 

	Өвлийн улирал ирэхийн хэрд 

	Өнөр олон бүгдээрээ 

	Өвөлжөө бууцаа засаж 

	Өвс түлшээ бэлтгэж 

	Өтгөн сүргээ

	Өн тавтайгаар 

	Өсгөн маллаж

	Галын бурхнаа тахиж 

	Гай зэтгэрээ арилгаж 

	Хатуу хүчит

	Хамаг үйлсээ даатгаж 

	Ханашгүй жарган 

	Хааяа нэг

	Ган зуд

	Гамшиг зовлон

	Шимгүй цус 

	Шившигтэй гамшгийг

	Ариун шуургаараа хөөж 

	Шимтэй хур

	Шинжтэй бэлэглэлийн хамт 

	Буулган хайрладаг

	Сүжигтэй хүнд 

	Шүтээн болсон 

	Сургуультай хүнд 

	Дэмжлэг ихтэй 

	Баян батар хүнд 

	Жаргал цэнгэл ихтэй.

	Өнөр өтгөн хүнд 

	Өлзий хутаг ихтэй 

	Өнчин ядуу хүнд 

	Өршөөл хишгийг 

	Үргэлж хайрладаг.

	Ерийн юу санасан

	Есөн хүслийг ханган соёрхогч 

	Хан Хөхүй юугаа 

	Хатуу хүчтэй бишрэхийн үүднээс 

	Шүтэн мөргөж 

	Сүсэглэн тахиж 

	Шүлэглэн магтав аа!

	Өлзий хутаг орших болтугай!

	 

	 


Т а й л б а р:

	"Цог" сэтгүүлийн 1960 оны № 1-д X. Пэрлээгийн хэвлүүлсэн хувилбараас авав. «Монголын судлал» цувралын VII боть, 1970, 10-р дэвтэрт 1 (125—131 тал). У. Загдсүрэн уг магтаалын хуучин бичгээр сийрүүлсэн эх хувилбарыг хэвлүүлжээ.

	 

	Увс аймгийн Хан Хөхүй уул хавийн нутагт бичмэлээр тарсан бөгөөд зарим нэг хүн цээжээр мэдэх болсон, «Хан Хөхүйн магтаалын» хуулбар эх Увс аймгийн орон нутгийг судлах кабинет, Увс аймгийн номын сан хоёрт тус бүрд нэжгээд хувь байдаг ажээ. Тэрчлэн 1964  онд ШУА-ийн Хэл зохиолын хүрээлэнгээс Увс аймагт нутгийн аялгуу, ардын аман зохиол сурвалжлан судлах шинжилгээний анги монгол  төвөд бичмэлүүдээс хуулбарласан хоёр гар бичмэл олж ирсэн ба зохиолч М. Гүрсэдэд байдаг өөр нэг бичмэлийг У. Загдсүрэн «Монголын судлал» сэтгүүлд хэвлүүлжээ.

	 

	«Магтаалыг» зохиогч нь Лу жанжин гэж нэршсэн Лувсандондов (Лувсандэндэв) байжээ. Лувсандондов 1876 онд хошууны засаг ноён болж, 1897 онд Засагт хан аймгийн туслах жанжны тушаалд тохоогдож Лу жанжин гэж түүнээс нэршжээ.

	 

	Лувсандондов бол баруун аймгийн дотор бичиг зохиолын талаар нэлээд боловсролтойд тооцогдож явсан нь түүний үлдээсэн утга зохиолын зарим өвөөс ч мэдэгдэж байна. Лувсандондов, тэр цагийн болж өнгөрсөн элдэв явдал, өөрийн хийсэн ажлын тухай өдрийн тэмдэглэл гардан хийж байсан байна. Улсын төв архивын хуучин ажилтан Самбуу, 1940 хэдэн онд архивын задгай бичиг дотроос нэгэн навтархай өдрийн тэмдэглэл олсон нь Лувсандондовын өдрийн тэмдэглэл байсан билээ.

	 

	Лувсандондов уран зохиол бичдэг байсан нь дээр дурдсан өдрийн тэмдэглэл, нутгийн аман уламжлалаас мэдэгдэж байна. Бадруулт төрийн 28 (1902) оны намрын дунд сарын шинийн зургаанд Цагаан нуурын овоо байгуулж «Хошуу олноор цуглаж, жаран дөрвөн бөх барилдаж, гурван насны морь уралдаж найраар цэнгэлдэв. Жанжин гүн би, энэ овоонд Хан сайхан хэмээх дуу гаргаж ая барив. Бэлгэ ерөөлөөр Магнайн дугшаа морины цол зохиовой» гэж өдрийн тэмдэглэлдээ бичжээ.

	 

	Лувсандондов бас «Хөхүйн маань буга», «Өндөр Хөхүйн буга», «Аврал бүхэн», «Сайвар халтар» зэрэг нэлээд дууны үг зохиосон гэнэ. Лувсандондов гэр өргөөний газраа жүжиг гаргаж, бүжиг бүжүүлж байсан мэдээ бий.

	 

	Лувсандондов 1908 онд нас баржээ. Түүний уран зохиолоос одоогоор сайн мэдэгдсэн нь 1880-аад онд зохиосон бололтой «Хан Хөхүйн магтаал» юм. Үүнийг нутгийнхан нь магтаал гэж нэрлэдэг боловч тусгай аятай дуулал байжээ.

	 

	«Магтаалыг» монголын урт дууны шүлэг (үг), уул усны ерөөл, магтаалын шүлэг, аман бичгийн ба бичгийн хэлээр шүлэглэх арга жамыг чадамгай хослон хэрэглэж зохиосон байна. «Магтаалыг» ихэвчлэн толгой холбож шүлэглэсэн байвч бадгийн дотоодод бүтэн үгээр авиа холбож, дүрийг тодотгох аргыг бас хэрэглэсэн нь сонирхолтой байна.

	 

	Лувсандондов, феодал язгууртан бөгөөд бөө мөргөл, Буддын шашинд маш сүсэгтэй хүн байсан тул «Хан Хөхүйн магтаалд» тэр байдал нь ив илхэн харагдаж байна. Гэвч, түүний «магтаалд» монгол хүн төрж өссөн нутгаа хайрладаг санааг тэр цагийн уран зохиолын аргаар сайхан дүрсэлсэн байна.

	 

	“Улсын хэвлэлийн газар” 1987 онд Улаанбаатар хотноо эрхлэн хэвлүүлсэн “X. САМПИЛДЭНДЭВ: МОНГОЛ АРДЫН ЗАН ҮЙЛИЙН АМАН ЗОХИОЛ”номоос

	
Заметки

		[←1]
	 Тэр цагаан тугаа гадаа тахидаг байжээ. Туг тахиж дуусаад ордонд залах ёс хийдэг байжээ. Тугаа тахиж дуусаад ардууд тарахдаа буцан хуйларч хашхирдаг ёстой байсан билээ. 

